
SISPANN ESKAMOTAJ YO: GOUVÈNÈ HOCHUL ANONSE PATENARYA ANT 

LAPOLIS ETA A AK DEPARTMAN SÈVIS FINANSYE A POU FÈ REPRESYON SOU 
FWOD ASIRANS  

  
Lapolis Eta a ak DFS pral òganize fòmasyon espesyalize pou 250 envestigatè, 

ajan lapolis, ak pèsonèl ki soti nan fòs lòd lokal yo pou detekte, mennen ankèt ak 
pouswiv krim finansye yo  

  
Li fè pati efò Gouvènè a pou konbat gwo pri asirans oto a lè li atake fwod, 

gaspiyaj ak abi: Eta Nouyòk klase 2èm nan nasyon an pou aksidan planifye  
  

Plis pase 51,000 ensidan sispèk fwod asirans yo te rapòte bay Depatman Sèvis 
Finansye Eta Nouyòk la nan ane 2025 sèlman  

  
Pwopozisyon Gouvènè a ta kreye nouvo responsablite legal pou kriminèl ki 

òganize aksidan, konsakre resous ak anplwaye eta nan Lapolis Eta a ak DFS pou 
konsantre sou fwod asirans oto  

  
  

Gouvènè Kathy Hochul te anonse jodi a ke Lapolis Eta Nouyòk (New York State Police, 
NYPD) ak Depatman Sèvis Finansye (Department of Financial Services, DFS) yo pral 
asosye pou konbat fwod asirans lè yo òganize yon fòmasyon espesyalize pou ranfòse 
konpetans envestigatè li yo, ak pwofesyonèl lapolis lokal yo atravè eta a pou yo ka pi 
byen detekte, mennen ankèt, epi pouswiv krim finansye, tankou fwod asirans oto. 
Patenarya sa a baze sou angajman Gouvènè a pou konbat fwod asirans ak pri asirans 
oto ki wo. Nouvo pwogram nan, ki devlope an patenarya ak Depatman Sèvis Finansye 
(Department of Financial Services, DPS) Eta Nouyòk ak pwokirè yo, pral bay fòmasyon 
a 250 manm lapolis, tankou envestigatè Lapolis Eta a ak ajan inifòm, ansanm ak 
reprezantan ki soti nan ajans lapolis nan tout Eta Nouyòk.  
  
"Sekirite piblik se priyorite nimewo en mwen. Se poutèt sa m ap pran mezi sevè kont 
fwod ak pratik k ap twonpe moun ki mete Nouyòkè yo an danje epi ki fè depans yo 
monte. Nouvo fòmasyon an, devlope an patenarya ant Lapolis Eta Nouyòk ak 
Depatman Sèvis Finansye yo, pral bay ajans yo zouti ki pi solid ak pi bon pou detekte, 
mennen ankèt epi sispann fwod," Gouvènè Hochul te deklare. "Efò sa yo, ansanm ak 
pwopozisyon mwen yo pou konbat fwod asirans epi diminye prim asirans machin yo, 
tout sèvi yon sèl objektif senp: Rann Nouyòk pi an sekirite epi pi abòdab pou tout 
moun."  



  
Sirentandan Lapolis Eta Nouyòk, Steven G. James, te deklare, "Senpozyòm sa a 
pral sèvi pou amelyore kapasite envestigasyon nou nan tout eta a pou idantifye ak 
mennen ankèt sou kalite krim sa yo, ki souvan fèt kont Nouyòkè ki pi vilnerab yo. Lè 
nou bay manm nou yo plis konsyantizasyon ak fòmasyon sou teren an, n ap ankouraje 
patenarya ki pi efikas avèk DFS la ak otorite lokal yo, sa k ap mennen nan ankèt ki pi 
konplèks, plis arestasyon, ak yon rediksyon mezirab nan fwod, ki sipòte dirèkteman 
objektif Gouvènè Hochul pou diminye pri asirans oto pou rezidan Nouyòk yo."  
  
Sirentandan Pwovizwa Depatman Sèvis Finansye Eta Nouyòk la, Kaitlin Asrow, te 
deklare, "Pou konbat fwod asirans, sa mande tout fòs gouvènman eta a k ap travay 
ansanm, e se sa patenarya sa a ap bay. Gouvènè Hochul te byen presize ke pwoteje 
Nouyòkè yo kont pri fwod asirans k ap monte a se yon priyorite. DFS fyè pou pataje 
ekspètiz nou epi kolabore ak Lapolis Eta a pou transfòme angajman sa a an aksyon."  
  
Senpozyòm Fòmasyon Espesyalize Lapolis Eta a ak DFS la  
Senpozyòm nan, ki pwograme pou mwa jiyè nan Akademi Lapolis Eta Nouyòk nan 
Albany, pral abòde krim finansye ak plizyè kategori fwod asirans, tankou asirans oto, 
ansanm ak ankèt ki enplike kontraktè k ap twonpe moun ak fwod kont granmoun aje. 
Fòmasyon an pral gen ladan yon apèsi sou lwa ki enpòtan sou fwod asirans, etid ka, ak 
enstriksyon pratik nan men Inite Krim Finansye ak Envestigasyon Espesyal (Special 
Investigation Units, SIU) BCI Lapolis Eta Nouyòk la sou teknik envestigasyon debaz yo.  
  
Pwogram nan baze sou yon patenarya etabli ant Divizyon Lapolis Eta a ak Depatman 
Sèvis Finansye a. Inite Krim Finansye Lapolis Eta Nouyòk la, ki fè pati Biwo Ankèt 
Krimèl la, ap travay avèk Biwo Fwod Asirans DFS la pou adrese ogmantasyon ka fwod 
asirans oto, ki repandu nan senk awondisman Vil Nouyòk yo. Kòm rezilta nouvo 
fòmasyon sa a, envestigatè Lapolis Eta Nouyòk yo pral nan yon pozisyon pou pi byen 
mennen ankèt sou ka ki depase senk awondisman yo.  
  
Plan Gouvènè Hochul la pou konbat fwod asirans, diminye prim asirans yo  
Anba lidèchip Gouvènè Hochul, Eta Nouyòk te angaje l pou konbat fwod asirans epi 
redwi prim asirans machin yo. Pwopozisyon Gouvènè a fèk prezante yo gen pou 
objektif pou adrese reklamasyon fwod ak aksidan òganize ki kontribye nan 
ogmantasyon pri asirans oto pou fanmi Nouyòkè yo.  
  
Sa gen ladan:  

• Konbat fwod nan sistèm nan lè nou kreye nouvo responsablite legal pou kriminèl 
ki planifye aksidan.  

• Relanse Komisyon Prevansyon Vòl Veyikil ak Motè ak Fwod Asirans pou 
amelyore efikasite li nan pwomosyon ankèt ak pouswit fwod asirans atravè eta a.  

• Bay DFS, NYSP, DMV, ak DCJS tach epi avèk yon apwòch ki pi pro-aktif ak 
kowòdone pou fè respekte lalwa, ki gen ladan resous ak anplwaye dedye nan 
DFS ak NYSP ki konsantre sou asirans oto epi asire kowòdinasyon ak fòs lòd la.  

• Asire w ke moun yo jwenn ki responsab yon aksidan pa ka pouswiv viktim yo an 
jistis pou konpansasyon.  

• Egzije konpayi asirans yo pou yo ofri rabè obligatwa pou kamera anbake ki ka 
ede detekte fwod pandan l ap fèt la.  

• Ogmante tan konpayi asirans yo genyen pou rapòte fwod soti nan 30 a 60 jou 
pou bay plis tan pou envestige reklamasyon yo epi evite peye sa ki fwod yo.  

  
Nouyòkè yo peye kèk nan tarif asirans machin ki pi wo nan peyi a — ki depase 4,000 
dola pa ane an mwayèn, prèske 1,500 dola pi wo pase mwayèn nasyonal la. Prim 
asirans ki wo anpil nan Nouyòk yo se rezilta dirèk lwa demode ak anomali ki pèmèt 
fwod epi ankouraje litij ki koute chè, epi ki mete Nouyòk pa nan menm nivo parapò ak 
lòt eta yo. Konpayi asirans yo te rapòte 43,811 ensidan fwod asirans machin yo sispèk 
bay Biwo Fwod Asirans (Insurance Frauds Bureau) Depatman Sèvis Finansye (DFS) 
Eta Nouyòk la an 2025. Sa a se yon ogmantasyon parapò ak 24,238 ensidan fwod 
asirans machin yo sispèk an 2020, yon ogmantasyon 80 pousan nan senk ane.  
  
Enstiti Enfòmasyon sou Asirans lan estime ke refòm ki limite ka fwod yo ta ka diminye 
pri asirans oto yo apeprè 300 dola pa kontra asirans, yon rediksyon nan to anyèl eta a 
ki prèske 8 pousan. Gouvènè Hochul ap adopte yon apwòch ki koresponn ak tout nivo 
gouvènman an pou konbat fwod asirans oto, limite domaj yo peye bay move aktè yo epi 
asire ke se kliyan yo, pa konpayi asirans yo, ki priyorize.  
  
Lapolis Eta Nouyòk la rete angaje pou pwoteje Nouyòkè yo atravè aplikasyon lwa pwo-
aktif, patenarya estratejik, ak devlopman pwofesyonèl kontinyèl. Lè yo ogmante 
sansibilizasyon, fòmasyon, epi ankouraje kolaborasyon ant ajans yo, Lapolis Eta 
Nouyòk la pral pran mezi sevè kont move aktè yo k ap ogmante depans sa yo sou do 
Nouyòkè yo. Apre yo fini premye sesyon fòmasyon an, blòk fòmasyon espesyalize a 
pral enkòpore pou tout tan nan kourikoulòm lekòl BCI Lapolis Eta Nouyòk la pou tout 
envestigatè alavni yo.  
  
Michelle Rafeld, Direktè Egzekitif Kowalisyon Kont Fwod Asirans lan, te deklare, 
"Kowalisyon Kont Fwod Asirans lan sipòte apwòch konplè Gouvènè Kathy Hochul la, li 
rekonèt ke yon fòmasyon amelyore ak yon kowòdinasyon pi solid ant Lapolis Eta 
Nouyòk ak Depatman Sèvis Finansye yo esansyèl pou kraze plan fwo asirans ki de pli 
zan pli sofistike yo. Efò sa yo ap ede pwoteje konsomatè yo epi diminye ogmantasyon 
depans ke fwod yo koze."  
  
Prezidan New York Insurance Association, Cassandra Anderson, te deklare, 
"Fwod asirans fè Nouyòkè onèt yo mal, menase sekirite sou wout yo, diminye kalite 
swen sante nan eta nou an epi ajoute fado finansye pou fanmi Nouyòkè yo. Anons 
Gouvènè Hochul la reprezante yon gwo pa annavan nan adrese defi sa a. Fòmasyon 
espesyalize ak kolaborasyon ant ajans yo enpòtan anpil pou konbat fwod asirans. Elaji 
efò sa yo nan tout fòs lòd la pral ranfòse kapasite ankèt yo epi amelyore kowòdinasyon 
an. Lè Nouyòk bay envestigatè yo zouti ak fòmasyon ki nesesè pou idantifye epi 
pouswiv fwod, li pi byen pozisyone pou rann move aktè yo responsab. Efò tankou sa yo 
esansyèl pou amelyore abòdablite nan eta a epi pwoteje konsomatè yo."  

